
花朝詩

作者：朱瞻基　明朝

本作品收錄於《宣宗皇帝御製詩》

五雲晴護蓬萊島，瑞草紛紛動瑤草。

凭高一覽六合間，萬象澄明春意好。

葱葱佳氣藹山河，大地無塵海不波。

松篁檜栢翠浩蕩，紫杏丹桃繁綺羅。

燕語鶯啼滿新聽，魚躍鳶飛總天性。

輕車駿馬趁年芳，處處壺漿樂游詠。

斯時三農皆舉趾，東阡南陌鷄鳴起。

丁男把耒婦女饁，齊力欲教田畯喜。

况值新年風雨時，百穀豐穰真可期。

邊陲寧謐民物遂，嘉與臣庶同懽嬉。

翠殿彤臺白晝長，花繞龍池春水香。

瑤箏齊唱錦瑟和，鬱金酒泛紅玉觴。

花辰廣筵深似海，君臣遭遇實千載。

豈但遺情共令辰，一致華勛待元凱。

聖王制禮崇時令，自昔明良協恭敬。

陽春德澤生光輝，延佇嘉猷輔仁政。 [1]

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

↑ 「延佇嘉猷輔仁政」，「佇」原作「宁」，據叢書集成本改。

